Айöсянь письмö
Петю, дона менам пи!

Кык во нин ме эг аддзыв тэнö, донаöй! А мамыд меным гижлiс, тэ пö зэв ыджыда быдмöмыд да кутчысьöмыд уджавны. Меным нимкодь, мый тэ сибалiн Ёгор пöль дiнö, бур морт дорö, вежöра морт дiнö. Мыйö эг удит ачым велöдны, велöдас сiйö. Сöмын кывзысь сылысь, эн аснырав.

Улö копыртчывла сылы пастукавны да вöравны менö велöдöмысь. Тайö меным зэв ёна лöсялiс танi, кор ми петiм вöрöгъяс кытшысь. Кин эз тöд вöрсö да полiс сыысь – колис сэтчö.

Унаторйö менö велöдiс гортын вöрыс да öнi на меным бура отсалö, кор ме ветлывла ёртъяскöд кöинъяс ордö да вайöдла найöс сьöрсьым ловйöн.

Неважöн сизим лун ветлöдлiм да вайöдiм ыджыд ошкöс, а сьöрысь вайим вывтi колана да дона гижöдъяс. Таысь меным сетасны орден.

Дона менам пиук! Эн пов уджсьыд, кокньöд мамыдлысь сьöкыд олöмсö, отсав сылы, мыйта верман. 
И видз мамтö: олöмыс миянлы сетсьö сöмын öтчыд!

Сьöкыд миянлы танi, но тöд: чожа кöин увтырсö ми пондам вöтлыны. Локтас кад – сьылiдзирсö ми налысь песовтам.  Сэк ме локта гортö, и мый абу тiян вын серти, кута вöчны ачым.

Уджав, пиук, велöдчы бура. Быдмы, ло повтöмöн. И кинöн кöть он ло – шофёрöн, лётчикöн, велöдысьöн либö пастукöн – ло бур мортöн.

Тэ менам вежöра пи, регыд тэныд дас куим арöс тырас и гöгöрвоан, мый ме тэсянь виччыся. Гиж тшöкыдджыка, эн дышöдчы.

Тэнад ай.
Тайö вöлi медводдза письмö, кодöс вöлi торйöн гижöма меным. Ме эг öтчыдысь лыддьыв сiйöс, и быд кыв пыр кежлö колис менам вежöрö, менам сьöлöмö.

Кыдз шуö Ёгор пöль, мый ас кыöм медводдза нинкöм, медводдзаысь кыйöм ур, медводдза тыш – некор оз вунöдсьы.

Сiдз и тайö письмöыс.

Айöлы вочакывсö ме пыр и гижи, висьтаси, кыдзи олам да мый вöчам. Гижи, мый вöрсьыс ме ог пов, мый милициякö д кутiм бандитöс, кодi пышйöма фронт вылысь. Нöшта юöртi, кыдзи ме велалi кыны нинкöм, мыйта заптi тöв кежлö нинпу кырсь, сюмöд дзав да корöсь. Сетi кыв бура велöдчыны, видзны мамöс, вонöс да сойöс.

Пывсян ваймытöдз ми куртiм мамöкöд горт гöгöрысь турунсö да пыртлiм сарайö. Пажнайтiм ставöн öтвылысь, сöмын Витя пидзöсчанясьöмöн сулалiс лабич вылын да чурскис- няклялiс оз тусьяс. А ме сёйи шаньгаяс да юи дзонь кружка йöв. Лена панялiс рок. Ачыс мамö, дерт, йöвсö эз сёй. Мöскыс тöвнас зэв ёна тшыгъялiс да öнöдз на этша сетö йöвсö, а государстволы колö сетны кыксё кызь литра.

Мыйсö сöмын эг сёрнитöй пызан сайын, быттьö асланым семейнöй сöвет, эскöдiм öта-мöдöс бур олöм вылö.

– Турунтö таво ми уна пуктiм,– баитiс мамö.– Гашкö, куканьсö сетам государстволы да вештысям яйнас Игнатика понда, а сылысь балясö тöв кежлас вайöдам ас ордö. Ме баитi нин сыкöд, кöсйысис.

– Дак мый, вайöдам! – шуи ме.

– Пимитö таво нинöмысь вöчны, тэ менсьым пондан новлыны, кор кöдздöдас.

– А тэ мый?

– Ме нинкöмöн ола, сöмын мед дзонь вöлi-а.

– öнi ставыс лоасны дзоньöсь. Нин да кыдз пу дзавйыс тырмымöн, кыны кужа.

– Курöг колькъяс сельпоö корöны, тöн председательыс зэв ёна видчис.

Ерика бабыдлысь кори комын кольк да сетi... Арнас картупельсö сылы кöсйыси керны отсавны.

– Керам, мам. И ассьыным, и сылысь керам,– эскöдi ме мамöс.– А ми тöн бандитöс кутiм...

– Кытысь? – юалiс мамö да бöр пуктiс паньыштöм роксö бекöрас.

– Вöрсьыс. Пу горсъяс олöма. Война вылысь пö пышйöма.

– Да кинкöт нö кутiнныд?

– Куим милиционер кайлiсны, а ме петкöдлi налы, кöнi сiйö дзебсясис.

– Ен-батюшко! – повзьöмпырысь чöвтiс мамö.– Ме чайтi – Ёгорыскöд... Вийны öд вермис? Со Сирин вöлöкын пöрччöдöмаöсь мужикöс...

– Эз вöв сылöн öружиеыс.

– А бандитыдлöн пыр эм наган либö пурт.

– А талöн эз вöв... Эг аддзöй.

Витя кывзiс, кывзiс да быльснитiс:

– Миянö бандитыс пыралiс жö. Ме ачым кутi сiйöс.

– Эн сöр нинöм абусö,– вомалiс сiйöс мамö.– Эн пöръясь.

– Збыль кутлi. Скöрысь-скöр сiйö, а менö нинöм эз вöч.

– Кинöс тайö, Ленук, кутлiд? – эз лэччысь мамö.

– Эг ме некинöс аддзыв, бара бöбйöдлö ставнымöс.

– Ме ог бöбйöдлы, а тi онö эскöй,– дузгöдчис Витя.– Ыджыд сiйö, сера и бöжыс эстшöм. Витя нюгыльтлiс чуньсö да петкöдлiс сылысь ыдждасö.

– Сiйö Бантик, Витю, кодöс тэ радейтан. Сiйö пон, мöдарас олö,– веськöдiс Лена.

– Ок, тэ менам ылöдчысь мормыш,– нюмдiс мамö.– Сёй вай, сёй да быдмы чожжыка...

Мамö пуктiс сöстöм йöрнöс-вешъян, тшöктiс кунваöн мыськыны юрöс, а ачыс бара на котöрöн мунiс видзьяс вылö. Пывсяныс ваймытöм на вöлi, да ме котöртлi Пашка ордö, медым висьтавны бандитöс кутöм йылысь, но на дзиръя весьтö вöлi пуктöма тас – некин абу. Дерт, тыдалö, кыскалö турун юръяс либö агсалö сю улö гöрöм му. Да и сиктас некин эз тыдав, сöмын гежöдика петавлiсны челядьпиян да вермытöм нин пöрысь йöз. Но и найö весь эз овны: кинпуктасъяс киськалö, кин пожъясьö, кин весасьö, кин чышкасьö.

Войнаыд аддзис уджсö коктöмлы и синтöмлы, ичöт вежöра челядьлы и беддя пöрысь мортлы.

Ленасö да Витясö мамö эз тшöкты мыссьöдны, но ме эг на вунöд айöлысь кывъяссö – отсавны мамыдлы. Мыссьöдi ме кыкнансö сiдз, быттьö найö лоины шыльыд сёркниясöн. 
На бöрын пывси ме ачым. Ок и пывси – корöсь сöмын швичкöмöн швичкис! Корöсялi ёна лудыcь кокъясöс, лöддзöн да номйöн курччалöм мышкöс; нёльзьöдi да лэдзи вывсьым став няйтсö, небзьöдi чорзьöм да сарöга киöс.

Зэв чöскыда ланьтi пывсьöм бöрын, но Витя эз сет дырсö узьны, садьмöдiс да корис вöчны тарантайка. Ме аддзи чегöм мегыр, вундалi гöгыльяс да сэсся вöчи тележкаяс. Леналы öти кöлесаа, а Витялы – кык кöлесаа. Сэтчö и рыт суис.

Босьтi ме кöрзинкаöс, кытчö мам пуктöма лук турун, чаль кыза морковъяс, öгуреч да шаньгаяс, кори чой-вокöс кывзысьны мамöлысь да петi видзьяс вывтi чуклялысь туйтi Шулимö.

Рытнас, бипур дорын куйлiгöн, ме висьталi Ёгор пöльлы айö письмö йылысь, сы йылысь, мый сiйö разведчик, и сылы сетасны орден.

– Повтöм тэнад айыд, бур морт. Сизим во, лыддьы, орччöн уджалiм. Пуд сов сыкöд сёйим, и ме сiйöс буракодь тöда...

Эз эскыв даки, мый Висьöл эм. Сы вöсна и повзьöдчысьыд сы дiнö раз-мöд уськöдчывлiс.

– Нолтö висьтась, кыдзи сылы каститчис Висьöлыс? – кори ме.

Ёгор пöль кыскис кисетсö да трубкасö. Тайöн петкöдлiс, мый кöсйö висьтасьны, а ме сибöдчи сы дiнö матöджык, кымыньöн водi, пыки кияснам тшöкаöс да виччыся...

